
އަޅުގަނޑުމެން ތަރައްޤީވާން މަސައްކަތްކުރާއިރު، ޖަމީލުދީދީގެ އެ އަގުހުރި އިރުޝާދުތަކަށް ރިޢާޔަތްކުރުން ހާދަހާ މުހިއްމޭ އެކަން އެ
ގޮތަށް ކުރެވޭނަމަ ހާދަހާ ރަނގަޅުވާނެޔޭ ހިތަށް އެރި އެވެ. އެބައިމީހުންގެ ކިބައިން ފެންނަ ރަނގަޅުކަންކަން ލިބިގަނެ

ނުރަނގަޅުކަންކަން ދޫކޮށް އަޅުގަނޑުމެންގެ ގޮތުގައި ކުރިޔަށް ދާނަމަ ތަރައްޤީ ފެންނަލެއް ހާދަހާ އަވަސްވާނެޔޭ ހިތާހިތާކިލައިލި
އެވެ. ދުނިޔޭގެ “ބާރު” ދުނިޔޭގެ އެކި އެކި ބިތަށް އެކި ބައްރަށް އެކި ޒަމާނުގައި ފުރޮޅިފުރޮޅި އޮންނަ އިރު، މިކަމަށް ސަމާލުކަން

ދޭން އެބަޖެހެއެވެ.

ޤައުމެއްގެ އެންމެ މުހިއްމު އެއް ރައުސުލްމާލަކީ އަދި ޤައުމިއްޔަތެއްގެ އެންމެ މުހިއްމު ބަހާއަކީ އެ ބަޔެއްގެ މާދަރީ ބަހެވެ.
ޚާއްޞަކޮށް ދިވެހިރާއްޖެ ފަދަ، އެބަޔެއްގެ އަމިއްލަ ބަހަކާއި އަމިއްލަ އަކުރެއް އޮންނަ ޤައުމުތަކަށް މިކަމުގެ މުހިއްމުކަން އަދި މާ

ބޮޑެވެ. މިއީ މަދު ޤައުމަކަށް ނޫނީ ލިބިފައިވާ ނަޞީބެއް ނޫނެވެ.

މުޖުތަމަޢެއް ތަރައްޤީވެ ކުރިއަރާނީ އެބަޔެއްގެ ޤައުމިއްޔަތާ އެކީގައެވެ. އެހެންވީ އިރު ޤައުމިއްޔަތުގެ އެންމެ މުހިއްމު ބަހާއާ ނުލައި
ޤައުމެއް ތަރައްޤީވާނީ ކޮންފަދައަކުންތޯ އެވެ؟

ބަހެއް ތަރައްޤީވެ ކުރިއަރަނީ އެހެން ބަސްބަހުގެ ލަފުޒުތައް، އެބަޔެއްގެ ބަހުގެ އާދަކާދަތަކާއި ސަގާފަތާއެއް ގޮތަށް ލިބިގަނެގެންނެވެ.



ދިވެހީން، ގަމީހާއި ގަލަމާއި ޗޯކާއި ޑެސްކު ފަދަ ލަފުތައް ލިބިގަތް ފަދައިންނެވެ. އެކެޑެމީ އާއި ވުޒާރާ އާއި ކޮންޕިޔުޓަރު ވެސް
ގެނައި ފަދައިންނެވެ. އެޓޯލް އާއި ފެރޯ އާއި ރިހާކުރާއި ދޯނި ވެސް ދިވެހިބަހުން އިނގިރޭސިބަހަށް ގެންދިޔަ ފަދައިންނެވެ. އަތޫލް

އާއި ތިލްފާޒު ފަދަ ލަފުޒުތައް ޢަރަބިން ވެސް ލިބިގަތް ފަދައިންނެވެ.

މިއީ ބަހުގެ ޠަބީޢަތެވެ. ހުރިހާ ބަހެއް ގައިވެސް މިކަން އޮތް ގޮތެވެ. މިކަން މިމަގަށް އޮންނަ އިރު ދައުލަތުގެ މުއައްސަސާތަކާއި
ސަރުކާރުގެ އިދާރާތަކާއި މަޤާމުތަކަށް ދިވެހިބަހުން ނަން ކިޔަން ދިވެހިން ޖެހިލުންވާ ސަބަބެއް ނުވިސްނެއެވެ. ދިވެހިބަހުން ވެސް

ތަންތަނަށާއި މަޤާމުތަކަށް ރީތި ނަންތައް ކިޔައި ތަޢާރުފުކޮށްފައިވާ އިރު ދިވެހިބަހަކީ މިކަމަށް ޤާބިލު ބަހެއްކަން ވަނީ
ސާބިތުކޮށްދީފައެވެ. މިސާލަކަށް “ދިވެހިރާއްޖޭގެ ތަޢުލީމުކުރިއަރުވާ މަރުކަޒު”، “އިސްލާމީކަންތައްތަކާ ބެހޭ އެންމެ މަތީ މަޖްލިސް”،

“ޒަކާތާބެހޭ އޮފީސް”، “އަރުވައިލި މީހުން ބަލަހައްޓާ އޮފީސް” (އ. ބ. އޮފީސް)، “ކުޅިވަރުގެ އެކުވެނި”، “ހެދި ގޮނޑުދޮށް”
ފަދަ ނަންނަން، އެކިއެކި މުއްސަސާތަކަށާއި ތަންތަނަށް ކިޔައިފައި އެބަހުއްޓެވެ. “އަތޮޅުވެރީން”ނާއި “ކަތީބު”، “އެހީތެރިޔާ” އާއި
“އިސް އެހީތެރިޔާ” އާއި “އޯޑިޓު އޮފީހުގެ ވެރިޔާ” ފަދަ ނަންނަން އެކި މަޤާމުތަކަށް ކިޔައިފައި ވެސް އެބަހުއްޓެވެ. މިކަންކަމުން

ސާބިތުވަނީ ދިވެހިބަހާއެކު އަޅުގަނޑުމެންނަށް ތަރައްޤީ ވެވޭނެ ކަމެވެ. ދިވެހިބަހަކީ ޤާބިލު ބަހެއް ކަމެވެ.

ދުނިޔޭގެ އެހެން ޤައުމުތަކުގައިވެސް ތަރައްޤީގެ މަގުގައި ކުރިއަރަނީ އެބަޔެއްގެ ބަހާއެކުގައެވެ. ބަސް ގޮވައިގެން ބަސް
ތަރއްޤީކުރަމުންނެވެ. ކުރިއަރަމުން އަންނަ ޤައުމުތަކުގައި އެބަޔެއްގެ އޮފީސްތަކާއި އެކިއެކި މުއްއްސަސާތަކަށާއި މަޤާމުތަކަށް ނަން
ކިޔައި އުޅެނީ އެބަޔެއްގެ ބަހުންނެވެ. އެ ތަނެއްގެ ނުވަތަ މަޤާމެއްގެ ނަން ބޭރު ބަހަކުން ލިޔާނަމަ އެ ބަހަކުން އެ މިންވަރަށް

ލިޔަނީ އެވެ. މިސާލަކަށް ޑިރެކްޓަރަށް ވެސް މެނޭޖަރަށް ވެސް ޢަރަބި ބަހުން ކިޔަނީ މުދީރެވެ. ފެކަލްޓީ އަށް ވެސް ކޮލެޖަށް ވެސް
ކިޔަނީ ކުއްލިއްޔާ އެވެ. ހަމަ މިފަދައިން މެލޭބަހުން ހެޑްމާސްޓަރަށް ކިޔަނީ “ގުރޫބެސަރ”(ބޮޑު މުދައްރިސް) އެވެ. މިނިސްޓަރަށް

“މަންތަރީ”، ބޮޑުވަޒީރަށް “ޕަރުދާނާ މަންތަރީ”އޭ ކިޔައެވެ. “ހިޒް މެޖެސްޓީ ދަ ކިންގް” އަށް އެ ރަށު ބަހުން ކިޔަނީ “ޔަންގ ޑި
ޕަރުތުއާން އަގޮން” އެވެ.

އޮފީސްތަކާއި ވުޒާރާތަކަށް ވެސް ނަން ކިޔައިފައި ހުންނަނީ ރަށުބަހުންނެވެ. އިނގިރޭސި ބަހުން ކިޔާ ގޮތް ތިރީގައި ލިޔެފައި
އޮންނަނީ އެވެ. މިސާލަކަށް: ޞިއްޙަތާ ބެހޭ ވުޒާރާ އަށް އެ ރަށު ބަހުން ކިޔަނީ ” ކަމަންތަރިއާން ކަސިއްހަތާން” އެވެ.

ތަރުބިއްޔަތާއި ތަޢުލީމާ ބެހޭ ވުޒާރާއަށް ކިޔަނީ “ކަމަންތަރިއާން ޕެންޑިޑިކަން” އެވެ. “އިންޓަރނޭޝަނަލް އިސްލާމިކް
ޔުނިވަރސިޓީ” އަށް “ޔުނިވަރސިޓީ އިސްލާމް އަންތަރަބަންގސާ” އެވެ. އިނގިރޭސިބަހުން ލިޔެފައި އޮންނަނީ އެ ބަހުން ކިޔާ

ގޮތެވެ.  އެކަމަކު ދިވެހިން ކަންކުރަނީ ވަރަށް “އެހެން ކަހަލަ” ގޮތަކަށެވެ. ތާނައަކުރުން ވެސް ލިޔެފައި އޮންނަނީ ހަމަ
އިނގިރޭސިބަހުން ކިޔާ ގޮތަށެވެ.

މިއީ އަޅުގަނޑުމެން ވިސްނަންވެއްޖެ ކަމެކެވެ. އަދި ވަކީން ޚާއްޞަކޮށް ދިވެހިބަސް ޙިމާޔަތްކޮށް ކުރިއަރުވައި ތަރައްޤީކުރުމުގެ
ޤާނޫނީ މަސްއޫލިއްޔަތު އުފުލަންޖެހޭ، “ދިވެހިބަހުގެ އެކެޑެމީ” އިން ޚާއްޞަ ސަމާލުކަމެއް ދޭން ޖެހިފައިވާ ކަމެކެވެ. އެހެނީ
“ދިވެހިރާއްޖޭގެ ޤައުމީ ބަހަށް އިސްކަންދިނުމުގެ ޤާނޫނު” ގައި “ސަރުކާރުގެ ނުވަތަ ދައުލަތުގެ އެންމެހައި މުއައްސަސާތަކަށް

ނަންކިޔުމުގައްޔާއި ނަންބޯޑު ތައްޔާރުކުރުމުގައި ދިވެހިބަހަށް އިސްކަން ދޭންވާނެ”ކަމަށް ކަނޑައަޅައި ބަޔާންކޮށްފައި އޮންނަ އިރު މި
ޤާނޫނު ހިންގައި ތަންފީޒުކުރުމުގެ މަސްއޫލިއްޔަތާއި ޤާނޫނީ ބާރު ލިބިފައި ވަނީ “ދިވެހިބަހުގެ އެކެޑެމީ”އަށެވެ.

އަޅުގަނޑު ދަންނަވަން މި އުޅޭ ވާހަކައަކީ ދިވެހި ދައުލަތުގެ އެންމެހައި މުއައްސަސާތަކަށާއި ސަރުކާރުގެ އިދާރާތަކަށް ދިވެހިބަހުން
ނަންކިޔުމުގެ ޤާބިލުކަން ދިވެހިބަހަށް ލިބިގެން ވާކަން މާޒީގައި ސާބިތުކޮށްދީފައިވާ އިރު އެކަން ކުރުމަކީ އަޅުގަނޑުމެން ކުރަންވެއްޖެ

ކަމެކޭ އެވެ. މިސާލަކަށް އިނގިރޭސި ބަހުން “މިނިސްޓްރީ އޮފް އިކޮނޮމިކް ޑިވެލޮޕްމަންޓް އެންޑް ޓްރޭޑް” ލިޔެފައި އޮންނަ އިރު
އެ ނަމުގެ މަތީގައި ތާނައިން “އިޤްތިޞާދީ ތަރައްޤީ އާއި ވިޔަފާރިއާ ބެހޭ ވުޒާރާ” މިހެން ލިޔެވިދާނެ އެވެ. “ވުޒާރާ” އަކީ ޢަރަބި

ބަހުން އައިސް ދިވެހިވެފައި އޮތް ދިވެހި ލަފުޒެކެވެ.

އަޅުގަނޑު މި ދަންނަވަނީ ކުއްލިއަކަށް މާދަމާ އެއް ފަހަރާ ނަންތައް ބަދަލުކުރާވާހަކައެއް ނޫނެވެ. މިހާރު އިނގިރޭސިބަހުން ހުރި
ނަންތައް ކުއްލިޔަކަށް ދިވެހިކުރާކަށް އަޅުގަނޑު ނުދަންނަވަމެވެ. 2013 ވަނަ އަހަރު އަލަށް ވުޒާރާތައް އުފައްދަވާ އިރު، މިކަމަށް

ރިޢާޔަތްކުރުން މުހިއްމޭ އެވެ. ސަރުކާރަށް ނުވަތަ “ދިވެހިބަހުގެ އެކެޑެމީ” އަށް އެކަން ކުރަން އުނދަގޫފުޅު ކަމަށް ވަނީ ނަމަ އެ
ކަމަށް މުބާރާތެއްގެ ސިފައިގައި ނަމަވެސް ހުޅުވައިލެއްވިދާނެ އެވެ. ނުވަތަ ބޮޑު މަހާސިންތާއެއް ބާއްވައިގެން ހައްލެއް ހޯދިދާނެ

އެވެ. އަދި އެ ގޮތަށް އެއްބަސްވެވޭ ނަންތައް އެކެޑެމީއަށް ލިބިފައިވާ ޤާނޫނީ ބާރާއެކު ސަރުކާރަށް ހުށަހެޅުއްވި ދާނެ އެވެ.

ވީމާ، މިކަންކަމާ މެދު، މަސްއޫލު ފަރާތްތަކުން ވިސްނައިވަޑައިގެން އެކަށީގެންވާ ކަންތައްތަކެއް ކުރުމުގެ ހިތްވަރު ލިބިގަންނަމާތޯ
އެވެ؟ ދިވެހީން ދިވެހީންގެ ފަޚުރުވެރި ބަހާ އެކު، ދިވެހި ޤައުމިއްޔަތުގެ މައިގަނޑު ބަހާއާ އެކު ތަރައްޤީވާން ދަސްކުރަމާތޯ އެވެ؟

